
	ШААЛУУ ХҮҮ МАУГЛИ - 2
 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн “ШААЛУУ ХҮҮ МАУГЛИ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	«БАР, БАР»

	Зөвлөлийн Хадан дээр болсон зодооны дараа Маугли, чонын хэвтэшнээс хүмүүсийн амьдардаг тариалангийн газарт бууж очсон боловч жунгли хэт ойр байсан, Зөвлөлд түүний заналт дайсан нэг ч үгүй байсан тул тэндээ бүрмөсөн суусангүй. Маугли хаа очихоо мэдэхгүй байсан боловч очих газраа хүртэл, хөндийн бэлийн замаар хорин милийн1 хурдтай жигд гүйсээр хад чулуу бүрхсэн жалга гангатай, урьд өмнө үл мэдэх өргөн тэгш газар ирэв. Энэ тэгш тал газрын нэгэн захад жижиг тосгон, нөгөө захад жунглийн өтгөн шугуй, зээтүүгээр сэндийчсэн мэт ундуй сундуй дугуйран харагдах нь хойноос нь элдэн хөөж тэврэн авах гэж байгаа юм шиг санагдана. Тал дүүрэн үнээ, одос бэлчих бөгөөд сүргээ хариулж явсан хөвүүн, Мауглийг хармагц хашхиран зугтаж, Энэтхэгийн тосгон бүрд үй олноор байдаг золбин шар ноход хуцаж гарав. Маугли өлсгөлөн учир улам цааш явсаар тосгоны захад очоод харвал, өргөст том бут цаад талдаа байгаа хаалгыг харанхуйлан халхлах ажгуу. Маугли, шөнө идэш хайж явах үедээ ийм бутанд нэг бус хатгуулж байсан тул:

	— Хм! Энэ чинь, хүмүүс, Жунглийн Амьтдаас айдаг байх нь ээ! гэв. 

	Мауглийг хаалганы дэргэд дөнгөж суутал хаалтаар хүн гарч ирсэнд, үсрэн босож, амаа ангайн, хуруугаараа ам руугаа зааж, юм идэхийг хүсэж байгаагаа мэдэгдэн дохив. Гарч ирсэн хүн түүнийг хараад, тосгоныхоо цорын ганц гудмаар эргэн гүйж, духандаа улаан, шар будагтай, дун цагаан хувцас өмссөн, «өндөр, бүдүүн бөөг дуудав. Бөө хаалган тийш ойртож ирэхэд түүний хойноос тосгоны зуугаас доошгүй хүмүүс даган гүйлдэж: Мауглийг хуруугаараа заан хашхиралдан, шуугилдаж, сонирхон ширтэцгээнэ. 

	«Эд яасан бүдүүлэг амьтад вэ! Муусайн сармагчнууд ингэж явдаг шүү дээ» гэж Маугли амандаа үглэв. Тэгээд Маугли урт үсээ хойш нь сэгсрэн, бөөн хүмүүс тийш царайгаа барайлган харж байв. 

	— Юунаас нь айх бил ээ, энэ чинь? Гар хөл дээр нь байгаа сорвийг харахгүй байна уу? Чоно зуусны л сорви байна. Энэ чинь чонын тэжээвэр хүүхэд, жунглиэс бидэн тийш зугтаж ирж шүү дээ гэж өгүүлэв. 

	Чонын бэлтрэгүүд, Мауглитай эрхэлж наадаж байхдаа түүний гар хөлийг үргэлж хүчтэй хаздаг байсан нь цөм цагаан зурвас болон тогтжээ. Гэвч Маугли энэ цагаан зурвасыг сорви гэж огт тоодоггүй бөгөөд чухам сорви ямар байдгийг тэр андахгүй мэднэ. 

	— Ёо! Ёо Ёо! Хөөрхий минь, бүх биеэ чононд уруулчхаж! Нүдэндээ галтай, хөөрхөн хүү санж. Үнэндээ энэ чинь Мессуа чиний нөгөө, бард алдчихсан хүүтэй их адилхан юм байна гэж хоёр гурван эмэгтэй нэгэн дуугаар хэлэв. 

	— Алив, би нэг хараадахъя гэж хөлийн шагай, гарын бугуйндаа хүнд зэс бугуйвч зүүсэн эмэгтэй хэлээд, алгаараа саравчлан Мауглийг ажигласнаа, — Тийм, үнэхээр адил юм! Жаахан туранхайгаас биш нүүр царай нь миний хүүтэй яг адил юм гэлээ. 

	Бөө зальтай хүн тул, Мессуагийн нөхөр нь тосгоны баячуулын нэг мөнийг юү эс андах аж. Тийм учраас тэнгэр өөд харж, ёслолын байдлаар өгүүлсэн нь:

	— Жунгли авсан юмаа эргүүлж өгөх нь энэ дээ. Дүү минь, хөвүүнийг өөрийнхөө гэрт аваач даа, тэгээд хүн төрөлхтний ирээдүйг ил тодорхой мэддэг бөөг хүндлэхээ бүү мартагтун! гэв. 

	«Миний золиосонд өгсөн одсоор тангараглая гэж Маугли бодсон нь: — Энэ бүхэн намайг анх Сүрэгт оруулж авсантай их адил юм байна! Хэрэв би хүн л юм бол яах вэ, хүн болчихъё». 

	Бөөгнөрсөн хүмүүс тархахад нөгөө эмэгтэй, Мауглийг хойноосоо дагаж яв гэж дохиод, улаан будагтай ор бүхий урц руугаа дагуулж аваачив. Тэр урцанд зөндөө олон эд байгаа нь: Тарианы үр хийдэг том шавар сав, иддэг хоол хийдэг товгор хээ угалз бүхий, хагас дюжин2 хэмжээний зэс сав, бяцхан хөндий нүх бүхий бурхан, хананд нь тосгоны яармагаас найман центээр3 худалдан авсан, ёстой толь зэрэг байна.

	Тэр эмэгтэй, Мауглид дураар нь сүү уулгаад хэрчим талх өгч, толгой дээр нь гараа тавьж, нүд рүү нь ширтсээр, бард алдсан төрсөн хүү нь үнэхээр хүрээд ирсэн байж болох юм гэж бодно. Тэгээд тэр эмэгтэй:

	— Натху! Хүүе Натху! гэж дуудав. 

	Энэ нэрийг мэдэх шинж Мауглид огт алга байв. 

	— Би чамд шинэ шаахай авч өгсөн тэр өдрийг чи мартчихсан гэж үү? гэж тэр эмэгтэй өгүүлээд эвэр мэт хатуурсан өсгийг нь барьж үзсэнээ, — Үгүй дээ, энэ хөл гутал өмсөж байсан шинж алга. Гэсэн ч чи миний Натхутай их адилхан юм. Миний хүү болно доо гэж уйтгартай өгүүлэв. 

	Маугли, одоо хүртэл орон гэрт хоргодож үзээгүй тул дотор тавгүй байлаа. Гэвч сүрэл дээврийг хараад, хэрэв эрх дураараа явахыг хүсвэл үүнийг авч хаяад гарч болох, мөн ч цонх нь нээлттэй байгаа зэргийг мэдээд сэтгэл уужрав. 

	«Хүний ярихыг мэдэхгүй байж яаж хүн болох бил ээ? Манай жунглид хүмүүс ямар байдаг билээ, яг л түүн шиг би эдний дунд тэнэг мунхаг байна. Эдний хэлийг сурах хэрэгтэй байна гэж бодов»

	Чононуудтай амьдарч байхдаа жунглид зэрлэг гахайн шуухитнах, буга гөрөөсний агнуурын уриаг сурсан нь огт дэмий зүйл ч биш байлаа. Мессуа авгай ямар нэг үгийг хэлмэгц Маугли түүнийг дуурайн яг адил давтан хэлж, орой болоход урцанд байгаа нэлээд зүйлийн нэрийг хэлж сурав. 

	Унтах цаг болсонд, урц нь Мауглид, ирвэсийн баригдсан занга адил санагдсан тул хэвтэхийг үл хүсэн, хаалга хаамагц цонх өөд үсрэн гарав. 

	— Түүнийг дураар нь байлга. Тэр чинь ор дэвсгэрт хэзээ ч унтаж үзээгүй амьтан шүү дээ. Үнэхээр л хүүгийн минь оронд ирсэн юм бол хаашаа ч тэр зугтахгүй гэж Мессуа авгайн нөхөр хэлэв.

	Маугли гарч, хээр талд очин, өндөр, цэвэр ногоон дунд тэрийн хэвтээд, нүдээ аньж амжаагүй байтал ямар нэг амьтны зөөлөн бор хамар түүний нурууг түлхэв. 

	— Фу! гээд Саарал Ах нь (Энэ бол Эх Чонын том хүүхэд нь байлаа) хэлсэн нь: — Чиний хойноос хорин миль гүйх хэрэг боллоо! Чамаас яг хүн шиг утаа, хоол үнэртэж байна. Сэрж үз. Жаахан Дүү минь, би чамд сонин юм дуулгахаар ирэв. 

	— Жунглид цөм мэнд сайн уу? гэж Маугли түүнийг тэврэн асуув. 

	— Улаан Цэцэгт хуйхлагдсан чононуудаас бусад нь цөм сайн. За сонсож бай! Шер-Хан түлэгдсэн арьсаа эдгэртэл, холын ойд гөрөөлөхөөр явсан. Харин эргэж ирээд чиний ясыг голд хаяна гэж тэр занаж байна билээ. 

	— За гайгүй, үзнэ дээ бид, энэ тухай би ч бас тангарагласан. Шинэ юм сонсоход дандаа тааламжтай байх юм. Саарал Ах минь, би өнөөдөр шинэ юм үзэж их ядарлаа, гэсэн ч, чи шинэ сонин юу мэдсэнээ үргэлж ярьж байгаарай. 

	— Чи өөрийгөө чоно гэдгийг мартахгүй биз? Хүмүүс биднийг мартуулж орхихгүй байгаа даа, чамд? гэж Саарал Ах догдлон асуув. 

	— Хэзээ ч үгүй! Би чамд болоод манай агуйд байдаг бүхэнд хайртай учир хэзээ ч үл мартана. Мөн түүнчлэн намайг Сүргээс хөөснийг ч үл мартана, бас... 

	—... Бас чамайг өөр Сүргээс ч хөөж чадна шүү дээ, Жаахан Дүү минь. Хүмүүс ч яах вэ хүмүүс, эдний ярих хэлэлцэх нь намгийн мэлхий адил. Дахиад би энд ирэхдээ чамайг бэлчээрийн зах дахь хулсанд хүлээнэ. 

	 

	 

	Энэ шөнөөс хойш Маугли гурван сарын турш, хүмүүсийн зан заншлыг сурахыг хичээн оролдож, тосгоны хаалганаас гадагш огт гарсангүй. Юуны өмнө бэлхүүсээ ороосон даавуу өмсөх болсон нь түүнийг ихэд ичээв. Дараа нь, юунд хэрэгтэйг бүү мэд, мөнгө тоолж, дараа нь ямар ашигтайг ч бүү мэд, газар хагалав? Тосгоны хүүхдүүд түүнийг үргэлж өдөж ноцно. Жунглийн хууль сурсны завшаанаар Маугли үүнийг тэсвэрлэн өнгөрөөх бөгөөд жунглид бол тэсвэр хатуужил нь хоол олох, амьдрах явдлыг шийдвэрлэнэ. Гэсэн ч хүүхдүүд түүнийг өөрсөдтэйгөө эрхэлж наадаж, могой ноцолдуулсангүй гэж өдөх буюу эсхүл ямар нэг үг ярихгүй байна гэж өдөхөд нь гагцхүү жижиг амьтад, арчаагүй зулзагыг алах нь анчинд үл тохирно гэсэн сургаалыг санаж, тэднийг барьж аваад, тас татахыг зүрхэлдэггүй байв. 

	Маугли өөрийн хүч хэр болохыг үл мэднэ. Жунглид байхдаа тэр өөрийгөө их л сул дорой амьтан гэж боддог байв. Харин тосгоны хүмүүс ярих нь түүнийг шар шиг тэнхээтэй гэлцэнэ. Маугли айх гэж юу байдгийг үл мэднэ. Нэг өдөр тосгоны бөө ирж, бөөгийн цэцэрлэгт ургадаг Манго гэдэг амтат жимс хулгайлсан Мауглид, сүмийн бурхан сахиус хилэгнэж байна гэсэнд Маугли баримал бурхныг шүүрэн авч бөөгийн гэрт авчран, тэгвэл энэ бурхнаа уурлуулаад надтай зодолдуулж аль гэж гуйж гэнэ. Ийнхүү ихэд хэрэг өдсөн боловч бөө уул хэргийг дарж, харин Мессуа авгайн нөхөр, бурхныг тайтгаруулахын тул ихээхэн мөнгө төлөх болжээ. 

	Түүнээс гадна Маугли, хүмүүсийн язгуур угсаа, анги бүлгийн харьцааны талаар юу ч үл мэддэг байв. Нэг удаа шавар ваар сав үйлдвэрлэгчийн илжиг нүхэнд унасанд Маугли сүүлээс нь татаж гаргаад Канхиварын зээлд аваачиж явсан сав суулгыг нь ачилцаж өгчээ. Энэ бол гар хүршгүй муу зүйл байж, учир нь шавар сав хийгч нь доод бүлгийн хүн, илжигний тухайд бол яриад ч хэрэг алга. Үүнийг бөө мэдээд, Мауглийг илжигт мордуулна гэж харааж загнан, Мессуагийн нөхөрт, Мауглийг одоо даруй ямар нэгэн ажил хийлгэхээс дээр юмгүй гэж хэлэв. Үүний дараа тосгоны ахлагч, маргааш өглөөнөөс эхэлж Маугли-гаар бэлчээрт одсын үс ноос хяргуул гэж тушаав. Үүнд Маугли хэн бүхнээс илүү тааламжтай байв. 

	Тосгоны албан хаах болсон тэр орой, Маугли саглагар том модны доорх чулуун талбай дээр орой бүхэн цуглардаг дугуйланд очив. Энэ газар бол тосгоны клуб билээ. Энд тамхилж, дэмий донгосохоор тосгоны ахлагч, үсчин, манаач, тосгоны нэрд гарсан ховч хүмүүс толгой дараалан ирэх бөгөөд бас өвгөн Балдео, английн мушкет хэмээх буутай анчид ирнэ. Саглагар том модны дээд мөчрүүдэд сармагчнууд сууж чалчилдана. Харин талбай доорх нүхэнд хорт могой байх бөгөөд түүнийг гэлэн могой хэмээн орой бүгд түүнд таваг сүү тавьдаг аж. Настайчуул, модыг тойрон сууж, шөнө дүл болтол хүүрнэлдэж, том гансаар тамхи татна. Тэд, бурхан, чөтгөр, хүмүүсийн тухай гайхалтай түүх домог ярихад Балдео, жунглийн амьтдын довтолгооны тухай, тойрон сууж байгаа хөвүүдийн айдас хүртэл улам сонин хачин түүх ярина. Жунгли, тосгонтой тун ойрхон байдаг учир бүхнээс илүү, ан амьтдын тухай ярилцана. Буга, зэрлэг гахай, тариа будааг нь сийчилж, үе үе, бүрий харуйгаар бар ирж, бараг тосгоны хаалганы дэргэдээс, харсаар байтал хүн барьж аваад явна. 

	Маугли энд ярьж байгаа зүйлийг сайн мэдэх тул инээдээ барьж ядан, гараараа нүүрээ таглаж суусныг хэн ч ажигласангүй. Балдео, мушкет буугаа өвдөг дээрээ тавьж, нэгэн гайхамшигт үлгэр түүх ярьж дуусаад нөгөөг эхлэхэд Маугли түгшин инээж байв. 

	Мессуа-гийн хүүг бар авч одсон тухай Балдео тайлбарлахдаа тэр бол бар биш ороолон, хэдэн жилийн өмнө үхсэн мөнгө хүүлэгч, муухай зантай хөгшний сүнс юм... 

	— Энэ бол үнэн, би мэднэ. Яагаад гэвэл Пуран Дас үргэлж доголж явдаг сан. Түүний бүх дансыг шатаасан үймээний үеэр хөл нь гэмтсэн юм даг. Мөн энэ миний ярьж байгаа бар ч бас доголон, түүний мөрийг үзсэн ч тийм байдаг гэхэд нь,

	— Үнэн, үнэн, тийм юм бил ээ гэж буурал сахалтай хүн, толгойгоо эелдгээр дохиж, батлан өгүүлэв. 

	— Та нарын ярьсан бүхэн чинь ийм ор мөргүй, худал юм гэж үү дээ? гээд Маугли хэлсэн нь, — Энэ бар төрөлхийн доголон учраас хазганаж явдгийг хэн бүхэн мэднэ. Дэлт чононоос хулчгар тэр мөнгө хүүлэгчийн сүнс, араатан амьтан болчхоод байсан мэт яриаг зөвхөн балчир хүүхдүүд л чалчиж болох юм гэв. 

	Балдео гайхаж агшин зуур дуугай болоход, ахлагч нүдээ бүлтийлгэнэ.

	— Уухай! Энэ хөвүүн жунглиэс ирсэн биш биз? Хэрэв чи тийм л ухаантай юм бол тэр барын арьсыг өвчиж Канхиварт авчирвал дээр байх аа. Түүнийг албал засгийн газар зуун рупигээр4 шагнах юм. Үгүй бол томчуулын ярьж байхад дуугай байсан нь дээр гэж Балдео өгүүлэв. 

	Маугли босож, явахыг завдсанаа, эргэж хэлсэн нь:

	—      Би бүхэл оройжингоо энд хэвтэж, чагналаа. Балдео, дөнгөж босгоныхоо цаана байгаа жунглийн тухай ганц хоёроос илүү үнэн үг хэлсэнгүй. Тэгэхэд би, түүний үнэхээр үзсэн мэт ярьж байгаа бурхан, буг, чөтгөрийн тухай үлгэрийг хэрхэн үнэмших бил ээ? гэхэд,

	— Энэ хүүгийн сүргээ хариулах цаг хэдийн болж гэм гэж ахлагч хэлэв. 

	Харин Балдео, Мауглийн ёжтой үгэнд хорсож, цухалдан янцаглана. 

	Энэтхэгийн олон тосгонд, багачууд, өглөө эрт үнээ, одсыг бэлчээрт туун гарч орой хотлуулах бөгөөд цагаан арьстан хүнийг үхтэл нь гишгэдэг тэр одос, хошуунд нь хүрэхгүй жижигхэн хүүхдүүдэд туугдан балбуулж явдаг аж. Одсын дэргэд байгаа хүүхдэд ямар ч аюул хөнөөл үл учирна. Бар хүртэл бүхэл сүрэг одос руу дайрахыг зүрхэлдэггүй байна. Гэвч цэцэг түүж, гүрвэл хөөцөлдөн сүргээсээ холдох ахул бар авч оддог байна. 

	Сүргийн дотроо хамгийн том одос Рамыг Маугли унаж, өглөө эрт тосгоны гудамжаар явж өнгөрөв. Хойшоо эргэсэн урт эвэртэй, зэрлэг догшин нүдтэй, хөх буурал одоснууд саравчнаас гарч, сүргийн удирдагч Рамын хойноос бие биетэйгээ шахцалдан цуврахад, бусад багачуудын өмнө Маугли эзэн мэт явна. Тэр, өнгөлсөн урт хулсан ташуураар одоснуудыг шавхуурдаж, Ками нэртэй хөвүүнд хандан өгүүлрүүн: Би одсыг хариулж цааш явна. Бусад хүүхдүүд үнээгээ хариулж, ямар ч юм болсон, сүргээсээ бүү холд гэв. 

	Энэтхэгийн бэлчээр нь хад чулуу, бут, армаг тармаг ургасан гашуун ногоо, төдий л гүн биш жалгаар бүрхэгдсэн нь тархан бэлчээрлэсэн сүрэг далдлагдаж үл харагдана. Одоснууд бүр лай ихтэй намаг газар байх дуртай бөгөөд шавар шалбаагт бүхэл цагаар хэвтэж наранд шардаг байна. Маугли сүргээ энэ тал газрын захад, жунглийн Вайнгангийн хавьцаа туун авчирч, Рамын нуруун дээрээс үсрэн бууж, хулсан төгөлд гүйн очиж Саарал Ахтайгаа уулзав. 

	— Ай даа, би чамайг энд олон хоног хүлээлээ шүү. Яах гэж чи энэ сүрэгтэй зууралдаж явна вэ?гэж Саарал Ах хэлэв. 

	— Намайг ингэж яв гэж тушаасан. Одоо би тосгоны малчин болсон шүү дээ. Шер-Хан хаа байна?гэж Маугли асуув. 

	— Тэр энэ нутагт эргэж ирээд чамайг удаан эрсэн. Ан шувуу ховор учир тэр дахиад явчихсан. Тэр чамайг алахыг хүсэж байна. 

	— Тун сайн! Түүний эзгүй хооронд чи юм уу, эсхүл дөрвөн ах дүү нарын хэн нь ч яах вэ нэг нь энэ хадан дээр сууж байх хэрэгтэй. Би тосгоноос гарах бүрдээ харж байя. Түүнийг эргэж ирэхээр талын дундах жалгын дхак модон дор намайг хүлээгээрэй. Шер-Ханы аманд зүгээр орохгүй дээ гэж Маугли хэлэв. 

	Дараа нь Маугли сүүдэртэй газар очиж унтахад, түүний эргэн тойрон одос бэлчээрлэнэ. Энэтхэгт мал хариулах нь залхуу хүний ажил. Үнээд нэг газраас нөгөөд очиж, хивж, хэвтсэнээ дараа нь дахин босож, мөөрөх ч үгүй улам цааш явна. Тэгээд, зөвхөн тургина, харин одсын тухайд элдэв юм ярих нь их л ховор,

	Одос бурлай бүхий гармаар цувран явж, хошуу тулах шалбаагт ороод зөвхөн хамар, шаазан адил хөх нүдээ ил гаргаж, худгийн онгоц мэт хөдөлгөөнгүй хэвтэнэ. Наранд шарагдсан хад чулуу, аагим халуунаа улайсахад, малчдын толгой дээгүүр (үргэлж ганцаар явдаг) элээ адил, харагдахгүй исгэчих чимээ сонстоно. Ямар нэгэн малчин буюу үнээ үхэхэд энэхүү элээ түүнийг ажиглан исгэчих бөгөөд зэргэлдээх элээ нь олон мод газраас түүнийг харж, буухтай нь зэрэг түүний хойноос бас нэг, дахиад бас нэг ирсээр тэр амьтныг гол нь дөнгөж тасрахад, хаанаас ирснийг бүү мэд, хорь гучин өлсгөлөн элээ цугларсан байна. Хүүхдүүд зүүрмэглэснээ сэрж, дахин зүүрмэглэх буюу хуурай өвсөөр жижигхэн сагс сүлжиж түүндээ дэвхрэг царцаа түүж хийнэ. Эсхүл шавраар хоёр мөргөлчин үйлдэж хооронд нь зодолдуулна, эсхүл хар, улаан өнгөтэй самраар эрих хэлхэнэ, эсхүл наранд шарж байгаа гүрвэл адил хэвтэнэ, эсхүл намгийн мэлхий агнаж яваа могой шиг мөлхөнө. Тэгснээ тэд үргэлжилсэн урт дуу дуулж төгсгөлийг нь хачин гайхалтай уянгалуулна. Бусад хүмүүсийг бодвол, эдэнд өдөр өнгөрөхгүй урт юм шиг санагдана. Заримдаа шавраар орд харш, сүм барьж, мөн шавар хүн, морь, одсын дүрс хийгээд хүмүүсийн гарт нь зэгс хатгаж, нэгийг нь захирагч ноён, бусдыг нь цэрэг болгон тоглох буюу эсхүл нэгийг нь бурхан болгож, бусдыг нь мөргөлчин болгоно. Ингэж орой болгоод сүргээ хашхичин дуудахад, одос хойно хойноосоо цувран, өтгөн шалбаагаас үхэр буу буудах мэт чимээ гарган сугаран босож, бүх сүрэг галын гэрэл гялалзаж байгаа тосгоныхоо зүг, тэгш бор тал дундуур цувралдан явна. 

	Өдөр бүр Маугли, усны үхрээ бурлай бүхий гарамд хариулж, өдөр бүр тэр талд Саарал Ахын байхыг харж (Шер-Хан ирээгүй л байна гэж мэдэж), өдөр бүр ногоон дээр хэвтэж орчин тойрны анир чимээг чагнан, жунглид байсан урьдах амьдралаа сэтгэнэ. Хэрэв Шер-Хан ирж, Вайнгангийн эргийн ширэнгийн хаа нэгэн газар бүдэрсэн бол өглөөний намуухан чимээгүйд Маугли сонсох сон билээ. 

	Гэтэл нэг өдөр Маугли, болзсон газраа Саарал Ахын байхгүйг хараад инээмсэглэж, гялалзсан улаан цэцэг бүрхсэн, дхак модны доорх жалганд одсоо тууж аваачив. Тэнд Саарал Ах сууж байв. 

	Түүний нурууны бүх үс нь арзайн босжээ. 

	— Тэр чамайг өөрийнхөө мөрөөс төөрүүлэх гэж бүтэн сар нуугдаж байгаад өчигдөр шөнө Табакийн хамт ирээд чиний халуун мөрөөр чинь мөрдөж явна гэж чоно аахилан уухилан өгүүлэв. 

	Маугли царайгаа барайлган:

	— Би Шер-Ханаас үл айна, харин Табаки л их зальтай. 

	— Бүү ай гээд Саарал Ах уруулаа аяархан долоож өгүүлсэн нь, — Үүр цайх үеэр би Табакитай уулзсан. Одоо тэр өөрийнхөө бүх заль мэхийг элээнүүдэд хэлж байгаа биз. Би юуны өмнө түүний нурууг хэмх хазахад тэр, бүх зүйлээ над ярьсан, Шер-Хан, өнөө орой ганцхан чамайг, өөр хэнийг ч биш, тосгоны хаалганы дэргэд сахих гэнэ. Одоо тэр, голын хажуу дахь хуурай том жалганд хэвтэж байгаа гэв. 

	— Тэр өнөөдөр юм идсэн үү, эсхүл хоосон ходоодтой агнах гэж байна уу? гэж Маугли асуув. Үүний хариу нь Мауглийн амьдрах, үхэхийг шийдвэрлэх байлаа. 

	— Тэр, үүрээр гахай барьж идсэн, бас тэгээд ханатлаа ундалсан. Шер-Хан хоол идэхгүй бол ганц өдөр ч тогтож байж үл чадна гэдгийг бүү март. 

	— Хар тэнэг, тэнэг! Ёстой гөлөг! Цадталаа идчихээд бас ханатлаа ундалсан гэнэ ээ, тэр бас нойроо ханатал, намайг энд хүлээнэ гэж боджээ! Тэгээд тэр хаа хэвтээ юм бол? Ядахдаа бид арвуул бол түүний сагсуу занг дарах сан. Энэ одоснууд хэрэв барын үнэрийг авахгүй бол түүнд довтлохгүй дээ. Би бас эдний хэлээр ярьж үл чадна. Ингэхээр одост үнэр авхуулахын тул түүний мөрөөр явж болохгүй юу?

	— Тэр чинь мөрөө баллахын тул Вайнганги голын адгаар гаталж хол явсан гэж Саарал Ах хариулав. 

	— Үүнийг Табаки түүнд зааж өгчээ, би мэдэж байна. Тэр өөрөө бол үүнийг хэзээ ч бодож олохгүй сан гээд Маугли амандаа хуруугаа хийж зогсоод, хэсэг зуур бодсоноо, — Вайнгангийн том жалга эндээс хагас миль шахам хол зайтай. Би сүргээ жунглийг тойруулан тууж жалгын эхээр оруулан, доош нь уруудуулахад тэр биднээс зугтаж жалгын мухарт очих болно. Тэнд хашин хорих хэрэгтэй. Тэгвэл тэр эцэслэх болно. Саарал Ах минь чи, сүргийг надтай хуваалцаж чадах уу? гэв.

	— Бүү мэд, чадаж ч магад, чадах үгүй ч байж магад, гэсэн ч би чамд ухаантай туслагч авчирсан даа.

	Саарал Ах хажуу тийшээ гүйж нүхэнд оров. Тэндээс Мауглийн сайн таних том саарал толгой цухуйж, зөвхөн жунглид сонсогддог хамгийн уйтгарт улилт халуун агаарт тархан сонстох нь чонын үд дундын агнуурын уриа байлаа. 

	— Акела! Акела! гэж Маугли хашхичин, алга ташиж, — Намайг чи мартахгүй гэдгийг би мэдэж байсан юм! Бидэнд их ажил байна. Акела аа, сүргийг хоёр хэсэг хуваагаач. Үнээ тугалыг нэг хэсэг бөөгнүүлж, шар ба ажлын одсыг тусгайд нь ялгаач гэв. 

	Хоёр чоно сүргийг хурааж, толгой сэжлэн тургиж байгаа одос, үнээдийн дунд зүсэн орж, түүнийг хоёр хэсэг хуваав. Үнээд тугалаа тойрон хүрээлж зогсоод, чоныг ууртайгаар ширтэн харж туурайгаараа газар цавчлан, хэрэв чоно давхиж гүйхээ зогсвол чоно руу дайран очиж, үхтэл нь дэвслэхэд бэлэн байв. Нөгөө хэсэгт нь шар, гунан шарууд бөөгнөрөн газар цавчилж, тургих нь аймшигтай боловч, тугал бяруугаа хамгаалаагүй учир хол зогссон нь төдий л аюултай биш байв. Зургаан хүн ч бүхэл сүргийг ийм чадварлаг хувааж чадахгүй сан.

	— Одоо яах вэ? Эд чинь дахиад нийлэх гээд байна гэж Акела амьсгаадаан асуув.

	— Акела аа, шаруудыг зүүн тийш холдуулж элдээрэй. Саарал Ах чи, биднийг явахаар, наад үнээнүүдээ тараалгүй жалгын адаг руу хөөгөөрэй.

	— Хол аваачих уу? гэж Саарал Ах ихэд амьсгаадан, шүдээ хавчгануулна.

	— Шер-Ханы гарч үл чадах, хамгийн эгц хажуу хүртэл аваач! Биднийг хүрч очтол тэнд нь тогтоож байгаарай гэж Маугли хашхирав.

	Акелын дууг сонссон шарууд урагш ухасхийхэд,

	Саарал Ах үнээдийн өмнө гарав. Үнээд түүний зүг дайрахад тэр, сүргийн өмнө гүйж жалгын адаг тийш зугтав. Энэ үеэр Акела, шаруудыг зүүн тийш холдуулан хөөв.

	— Ёстой болж байна! Туугаад байгаарай, наадуул чинь аятайхан явж байна. Тэгээд болгоомжтой яваарай, Акела минь болгоомжлоорой! Шүдээ хавчгануулбал, цаадуул чинь чам руу дайрна шүү! Ай даа! Буга гөрөөс элдэхээс дор хэцүү л ажил шүү! Чи энэ адгууснуудыг ийм хурдан явна гэж бодсон уу? гэж Маугли асуув.

	— Би... би залуудаа эднийг гөрөөлж л байлаа. Эднийг жунгли рүү эргүүлэх үү? гэж Акела тоосон дунд аахилан өгүүлэхэд,

	— Тэгье, эргүүл. Бушуухан эргүүл! Рама уурлан ганирч байна. Ай би, надад юу хэрэгтэйг үүнд хэлж чаддаг ч болоосой!

	Энэ удаа шарууд баруун тийш эргэж, ширэнгэ ой руу шуугьж оров. Хагас миль зайтай газар, мал хариулж байсан малчин хүүхдүүд байдаг чадлаараа тосгон руу гүйж, одоснууд галзууран зугтав гэж хашхирцгаав.

	Мауглийн төлөвлөгөө, биелүүлэхэд хялбархан зүйл байв. Толгодын цаагуур холуур тойрч, жалгын эхэнд очоод улмаар шаруудыг доош элдэж Шер-Ханыг үнээ, шаруудын хооронд хаших ёстой байв. Ханаж цадталаа ууж идсэн Шер-Хан тулалдаж ч чадахгүй, жалгын хажуу өөд авиран гарч ч чадахгүй гэдгийг Маугли мэдэж байв. Маугли хашхирч, одоснуудыг тайвшруулахад, Акела хойноос нь гүйж, хоцорсон үхрийг хөөж байв. Жалганд хэтэрхий ойртож Шер-Ханыг үргээчихгүйн тулд холоос холуур тойрох болов. Тэгээд Маугли, гандаж шарласан ногоотой жалгын эхний эргээр сүргээ эргүүлж, жалга руу эгц уруудуулав. Жалгын эхнээс, модны орой дээгүүр дорогш харвал тэгш тал газар илхэн харагдана. Гэвч Маугли зөвхөн жалгын адаг хавцал руу ихэд гайхсан бололтой харах бөгөөд тэр адгийн хавцал нь туйлын эгц, чөдөр өвс зэрэг ургамал ширэлдэн ургасан нь бар яасан ч авиран гарч үл чадах аж.

	— Акела, эднийг жаахан амраая. Эд бас л барын үнэрийг аваагүй байна. Жаахан амрааж, Шер-Ханд хэн ирж явааг хэлэх хэрэгтэй. Бид түүнийг зайлах газаргүй болгож авав гэж Маугли гар өргөн өгүүлэв.

	Маугли жалганд орж, амандаа гараа ойртуулан хашхирах нь агуй нүхэн дотор хашхирах адил байсан бөгөөд түүний дууг хадны цуурай, нэгээс нөгөөд дамжуулж байв.

	Төдий удалгүй, дөнгөж сая нойрноосоо сэрсэн цатгалан барын нойрмог урт дуугарах хариу сонстов.

	— Хэн дуудаж байна? гэж Шер-Ханы асуухад, жалга дотроос гайхамшигт гургалдай часхийтэл дуугарч, нисэн одов.

	— Би Маугли байна! Үнээний муу хулгайч чи Зөвлөлийн Хаданд дахин очих цаг болж! Доошоо буу! Акела аа, наадуулаа доош нь элдээрэй! Уруудаад байгаарай, Рам аа, уруудаад байгаарай!

	Жалгын эхэнд очсон сүрэг агшин зуур хөдлөлгүй зогсоход Акела бүх чадлаараа агнуурын уриа дуудав. Одоснууд жалга руу, ширүүн гарамд яваа хөлөг онгоц адил шуугин ороход элс шороо зүг бүр тийшээ бужигнав.

	Нэгэнт хөдөлсөн сүргийг зогсоох аргагүй байв. Ёроолд хүрээгүй явахдаа Рам, Шер-Ханы үнэрийг авав.

	Түүнийг унаж явсан Маугли:

	— Уухай! Одоо чи учрыг нь ойлгов оо! гэж хэлэв.

	Тэгээд л хар эвэр, хөөс сахарсан хошуу, бүлтгэр нүд үерийн усанд автсан бул чулуу адил тэр жалга руу хөврөн орж харагдана. Одоснууд ядарсан муугаа жалгын зах өөд шахан гаргахад тэд ороомог ургамлын дунд арай гэж явна. Одоснууд бүх хүчээ шавхан нэгтгэж ямар ч бар тэсэх аргагүй ширүүн дайран орох хэрэг тохиолдсоныг мэджээ. Шер-Хан одсын төвөргөөн сонсож айж эвгүйцсэндээ, гарах газар эрэн ийш тийш гөлгөнөн харсаар жалга уруудан явлаа. Гэвч жалгын эрэг эгц өндөр тул эс л тулалдвал яасан ч яах вэ гэсэн шинжтэй Шер-Хан идэж ууснаа дааж ядсаар улам цааш гүйнэ. Түүний дөнгөж сая явж өнгөрсөн шалбаагийг одсын сүрэг шалчигнуулан, мөөрөлдөх дуу нь жалга дүүрэн цуурайтна. Маугли жалгын адгаас хариу мөөрөлдөх дуу сонсож Шер-Ханы буруулахыг ч олж харав (Шер-Хан тугалтай үнээдтэй дайралдсанаас эр үхэртэй тулалдсан нь дээр гэж боджээ). Тэгтэл сургийн эхэнд явсан Рама бүдчин ямар нэг зөөлөн юман дээгүүр гарч, бусад үхэртээ түрэгдсээр сүргийн нөгөө хэсэгт шумбан орлоо. Одоснуудын ийнхүү дайрахад ядмаг нэг нь хөл дээрээ тогтож чадалгүй унаж байв. Ингэж хоёр сүрэг нийлэн мөргөлдөн, тургиж, туурайгаар газар цавчилсаар тэгш газар гарав. Маугли ажил хэргээ гүйцээгээд, Рамын нуруунаас гулсан бууж шилбүүрээрээ баруун зүүн тийш гуядаж гарав.

	— За, Акела, сүргээ тараагаарай! Эднийг тараахгүй бол мөргөлдөж эхлэх нь байна шүү! Эднийг цааш нь элдээрэй! Хүүе Рама аа! Хүүе, хүүе, хүүхдүүд минь! Одоо аяархан, аяархан! Хэрэг гүйцлээ.

	Акела, Саарал Ахтай хоёул одоснуудын хөлөөс хазлан хойш урагш гүйх бөгөөд хэдийгээр сүрэг нь жалга өөд эргэх гэсэн боловч Маугли, Рамыг эргүүлж чадсан тул бусад одос түүнийг дагаж намаг руу чиглэв.

	Шер-Ханыг одоо гишгэчүүлэх хэрэг алга. Аль хэдийн үхчихсэн, түүн дээр элээ овоорч байлаа.

	Маугли хүмүүстэй амьдрах болсноос хойш хүзүүндээ зүүх болсон хутгаа тэмтрэн үзэж:

	— Ах дүүс минь, энэ чинь л ёстой нохойн үхэл дээ! Гэвч энэ муу хэдийний аймхай амьтан тул тэртээ тэргүй тулалдахгүй байсан л даа! Үнэхээр тийм! Үүний арьсыг Зөвлөлийн Хаданд аваачвал тун сайн сан. Одоохон өвчиж авах хэрэгтэй гэв.

	Хүмүүсийн дунд өссөн хүүгийн толгойд бол арван фунт хүнд барыг ганцаар өвчиж болно гэдэг бодол төрж үл чадах боловч Маугли, амьтны арьс ямар байдаг, түүнийг яаж өвчихийг хэнээс ч илүү мэдсэн тул, хэдийгээр хүнд ажил боловч Маугли хутгаар өвчиж, гараар нудран, бүтэн цаг мэрийн ажиллахад чононууд заримдаа хэлээ унжуулан оцойх боловч, заримдаа түүнд туслалцан хуулж байгаа арьсыг таталцах ажээ.

	Гэнэт Мауглийн мөр дээр, хүний гар хүрэхэд эргэж харвал, английн мушкет буу мөрлөсөн Балдео байв. Тосгоны малчид, одсын галзууран зугтсан тухай ярилцахад нь Балдео, сүрэг муу малласан гэж Мауглийг зэмлэхээр явсан аж. Хүн дөнгөж харагдмагц чононууд зугтан нуугджээ.

	— Энэ чинь яаж тэнэглэж байгаа юм бэ? гэж Балдео уцаардуу асууж: — Чам шиг юм бүтэн бар ганцаараа өвчинө гэж үү! Үүнийг одоснууд хаана ал аа вэ? Толгойд нь зуун рупи өгнө гэсэн нөгөө хазгар бар байна шүү дээ. За яах вэ. Чамайг сүрэг алдсан гэж шийтгэхээ больё. Харин үүний арьсыг Канхиварт аваачиж өгсний дараа чамд би нэг рупи өгч болох юм гэв.

	Балдео, Шер-Ханы сахлыг хуйхлах гэж бүсэн дэх хэт цахиураа тэмтрэв. Барын сахлыг хараад сэтгэл түвдэхгүйн тул энэтхэгийн бараг бүх анчид барын сахлыг хуйхалдаг аж.

	Маугли урд хөлийн арьсыг хуулах зуур, нам дуугаар:

	— Хм! Тэгэхлээр чи үүний арьсыг Канхиварт аваачиж шагнал аваад, над нэг рупи өгч магадгүй юм биз дээ? Харин би, энэ арьс над хэрэг болно гэж бодож байна. Өвгөн гуай, галаа аваад цааш зайл! гэв.

	—Чи тосгоны тэргүүн анчинтай ингэж ярина гэнэ ээ, хө? Чиний аз болж, тэнэг одоснууд чамд туслан ийм олз олж дээ. Энэ бар дөнгөж сая идэж цадаад байсан юм. Тэргүй бол эндээс хорин мод холдох байсан юм. Гуйлгачин муу жаал чи, үүнийг өвчиж ядаж чадахгүй мөртөө, барын сахал битгий хуйхал гэж Балдео над хэлэх зүрхтэй юү! Тэгэхгүй дээ, Маугли, би чамд шагналаасаа нэг ч зэс зоос өгөхгүй, харин чамайг дахиж ингэхгүй болтол чинь зодно доо. Барын гулууз дээрээс зайл!

	— Намайг худалдаж авсан одсоор тангараглая! гээд Маугли далны арьсыг хуулах зуураа, — Би энэ хөгшин сармагчинтай дэмийрч хагас өдрөө алдах гэж үү? Акела, нааш ир. Энэ хүн над тээр болж байна! гэлээ.

	Шер-Ханы толгой дээр бөхийн зогсож байсан Балдео гэнэт ногоон дээр тэрийн унажээ. Ухаан ороод харвал, нэг саарал чоно дээр нь өнгийн зогсож, Маугли бүх энэтхэгт ганцаар байгаа юм шиг, барын арьсыг өвчин хуулсаар байв.

	Маугли шүд зуун өгүүлэх нь:

	— Тийм ээ, чи шагналаасаа ганц ч зэс зоос над өгөхгүй гэдэг чинь үнэхээр зөв, Балдео! Би энэ доголон бартай аль хэдийн эртнээс тулалдсан юм. Эцэстээ би дийллээ дээ! гэв.

	Балдеод зөвийг өгвөл зохино. Хэрэв арваад жилийн өмнө сөн бол тэр, ой дотор ч гэсэн Акела-тай барилцаж авахаас үл буцах сан, гэтэл махчин бартай хувийн тооцоо хийх ёстой жаалын үгийг дагадаг энэ чоно, жирийн араатан биш ээ. Балдео, ид шид, хамгийн гайхамшигт хувилгааны тухай бодож, хүзүүндээ зүүсэн эрихийг ч өөрийгөө хамгаалах байх гэж найдсангүй, арай чамай амьсгалан хэвтэж Мауглийг одоохон бар болон хувирчих вий гэж хүлээн байв. Эцэст нь тэр:

	— Махаража! Эзэн минь! гэж сөөнгөтөн дуугарав.

	— Аа, тийм үү? гэж Маугли эргэж ч харалгүй, тохуу хийсэн байртай хариу дуугарав.

	— Би хөгширч зөнөсөн амьтан. Чамайг жирийн малчин биш гэж би яаж мэдэх бил ээ? Би босож эндээс явж болох уу? Аль чиний зарц намайг хүү татаж орхих бол уу?

	— Яв, яв, чамтай эвлэрье. Гагцхүү хожим миний ажилд дахин бүү саад хийгээрэй. Акела, үүнийг тавьж орхи!

	Балдео, Мауглийг ямар нэг аймшигт амьтанд хувилчих вий гэж эргэн эргэн харсаар яаран сандран тосгон тийш гэлдрэв. Балдео, тосгондоо ирээд өөртөө тохиолдсон гай, мөн ид шид, илбийн тухай сонин хачин зүйлийг ярьсанд бөө нь хүртэл ухаангүй айж сандарчээ.

	Маугли, чонотойгоо элбэн, амралтгүй ажиллаж том цоохор арьсыг махнаас нь хуулан авахад, үдшийн бүрэнхий болсон байв.

	— Одоо энэ арьсыг далд хийж, одоснуудаа гэртээ аваачих хэрэгтэй байна. Акела, одос хураахад туслаач!

	Үдшийн бүрэнхийд сүргээ цуглуулж тосгонд ойртон очтол, сүмийн дотор гэрэл гэгээ асааж, дун үлээн, хонх цохих чимээ гарч байгааг Маугли сонсов. Тосгоныхны тэн хагас нь хаалганы дэргэд цугларан Мауглийг угтсан бололтой байв.

	«Шер-Ханыг алсан над талархжээ» гэж Маугли бодов.

	Гэтэл хүмүүс, өөдөөс нь мөндөр адил чулуу нүүлгэж хашхиралдсан нь:

	— Шулам аа! Чөтгөр өө! Чонын тэжээвэр ээ! Цаашаа тонил! Бушуу тонилохгүй бол чамайг бөө, дахиж чоно болгон хувилгана шүү! Бууд, Балдео, бууд! гэнэ.

	Хуучин англи буу тасхийн дуугарахад, шархадсан одос өвдсөндөө мөөрөв.

	— Дахиад ид шид үзүүлж байна. Сум зайлуулж чаддаг байна шүү! Балдео, энэ чинь чиний одос байна! гэж хүмүүс хашхиралдав.

	Улам олон чулуу шидэхийг үзэж сандарсан Маугли:

	— Энэ чинь юү болж байна аа?-гэж асуув. Оцойн тайван суусан Акела:

	— Чиний энэ ах дүү нар чинь, Сүрэгтэй адил юм байна шүү дээ. Бууны сумаар айлгаж чадахгүй болохоор ямар нэг аргаар л чамайг хөөх гэж байна гэлээ.

	Бөө, ариун ургамлын мөчрөөр дохиж:

	— Чоно оо! Чонын бэлтрэг ээ! Зайл, тонил! гэж хашхирна.

	— Дахиад уу? Түрүүн намайг хүн гэж хөөсөн. Одоо болохоор чоно гэж хөөж байна. Явъя, Акела аа!

	Нэг эмэгтэй зам хөндлөн гарч, сүрэг өөд гүйн:

	— Хүү минь, хүү минь ээ! Эд чамайг шулам гэж, хэзээ дуртай цагтаа чоно болж хувилна гэж байна. Би эдэнд итгэхгүй, гэсэн ч чи яв, эс явбал эд чамайг ална. Балдео, чамайг шулам гэж байна. Гэвч би чамайг, миний Натху-гийн өшөөг авсан гэж мэдэж байна гэж хашхирсан нь Мессуа байлаа.

	— Мессуа, эргэж ир! Буцаж ирэхгүй бол бид чамайг чулуугаар цохино шүү! гэж бөөн хүмүүс хашхиралдав.

	Уруул дээр нь чулуу цохиход Маугли огцомхон бөгөөд хорсолтой инээгээд:

	— Буцаж гүй, Мессуа. Энэ бол үдшийн бүрэнхийгээр өндөр модон дор сууж ярьдаг тэнэг үлгэрүүдийн л нэг дээ. Ямар ч гэсэн би, чиний хүүгийн өшөөг авсан. Би одоо тийш нь сүргээ явуулна, сүрэг маань тэдний чулуунаас хурдан очно. Хагацъя даа. Бушуухан эргэж гүй дээ. Би шулам биш шүү, Мессуа! Баяртай!.. За Акела сүргийг хаалга өөд дахиад туугаадхаарай! гэж хашхирав.

	Одоснууд, Акелын ульж хөөхийг хүлээлгүй, өөрсдөө тосгон өөд хөдөлж бөөн хүмүүсийн дундуур зүсэн орж, хаалгаар шуурга мэт дайран оров.

	— Тоолоорой! Би та нарын одсоос хулгайлсан ч байж магад! Би та нарын сүргийг дахин хариулахгүй болохоор сайн тоолоорой! Хүмүүс минь баяртай! Би чононуудаа дуудаж, та нарыг тосгоны гудамжаар нааш цааш хөөлгөөгүй явдал бол гагцхүү Мессуагийн ач тул та нар Мессуа-д талархлаа илэрхийлээрэй гэж Маугли жигшсэн маягтай хариулав. 

	Маугли, эргэж, гоонь чононыхоо хамт, огторгуйн оддыг ширтэн, баяртай гэгч нь цааш явахдаа:

	— Акела, одоо би занганд ер унтахгүй болов. Шер-Ханы арьсыг аваад эндээс явъя. Мессуа над сайн байсан болохоор тосгонд гар хүрэхээ больё гэлээ. 

	Өргөн талыг гэрэлтүүлсэн сарны сүүн цагаан туяан дор, толгой дээрээ боодолтой юм тавьж, хоёр чоно дагуулсан Маугли ой мод чиглэн, чонын жигд хатираагаар, түймрийн гал мэт түргэн явахыг айж сандарсан тариачид харжээ. Тосгоныхон дун үлээж, хонх цохих нь урьдынхаас нэн үлэмж болов. Мессуа уйлав. Балдео улам ам халж, жунглид тохиолдсон адал явдлаа ярь ярьсаар, Акела бол хойд хоёр хөл дээрээ зогсож, хүн шиг ярьдаг гэж яриагаа дуусгажээ. 

	Маугли, хоёр чонын хамт Зөвлөлийн хад байдаг хөтөлд тулж, Эх Чонын хонгилын өмнө зогсоход сар хэдийн шингэсэн байлаа.

	— Ээж ээ, тэд намайг хүний сүргээс хөөлөө. Гэвч би хэлсэндээ хүрч, Шер-Ханы арьсыг авчирлаа гэж Маугли өгүүлэв. 

	Эх Чоно, агуйгаас жижиг бэлтрэгүүдээ дагуулан яаралгүй гарч ирээд, барын арьсыг хармагц нүдээ гялалзуулан:

	— Мэлхий хүү минь, чиний хойноос тэр гөрөөлж манай нүхэнд толгой, мөрөө шургуулан чихэж байсан тэр өдөр би түүнийг "өөрөө чи үүний олз болно доо" гэж хэлж билээ. Чи сайн юм хийжээ гэв. 

	— Жаахан дүү минь, сайн юм хийж. Бид чамайг эзгүйд, их уйдлаа шүү гэж ширэнгэн дотор сулавтар бүдүүн дуу гарснаа, Багира ирж Мауглийн нүцгэн хөлийг шөргөөв. 

	Тэд цөм Зөвлөлийн Хадан дээр гарч, урьд Акелын сууж байсан нөгөө хавтгай чулуун дээр, Маугли барын арьсыг тэлж, дөрвөн хулсан гадсаар бэхлэв.

	Акела, арьсан дээр хэвтэж урьдын янз, нөгөө Мауглийг анх авчирсан тэр шөнө шиг, чононуудыг зөвлөгөөнд дуудаж: «Чононууд аа! Хараарай! Хараарай!» гэв. 

	Акелыг явснаас хойш, тэр сүрэг удирдагчгүй үлдэж, чононууд өөрсдийн дураар тулалдан, гөрөө хийдэг болжээ. Гэвч чононууд хуучин заншлаа дагаж цугларав. Тэдний зарим нь хавханд орж доголоод, зарим нь үрлэн суманд дайралдан дөнгөн данган гэлдэрч явах ба зарим нь элдэв новш идэж гуринхалсан байна. Мөн олон чоно бүр алга болжээ. Гэвч амьд байгаа нь цөм Зөвлөлийн Хадан дээр ирж, тэнд дэлгэсэн Шер-Ханы судалт арьс, санжганан байгаа савар дахь асар том хумсыг олж үзлээ. 

	— Чононууд минь, сайтар харцгаа! Би хэлсэн үгэндээ хүрч үү, үгүй юү? гэж Маугли хэлэв. 

	Чононууд: «Хүрчээ» гэж улихад хамгийн туранхай нэг чоно:

	— Акела минь, дахин бидний удирдагч бол. Хүү минь дахин бидний удирдагч бол! Бид бүр эмх замбараагүй болчихлоо. Бид дахин Чөлөөт Амьтад болъё гэж улив. 

	— Үгүй, тэгж болохгүй. Та нар хэрэв таргалж цадвал дахин галзуурах болно. Чөлөөт Амьтан гэдэг ч дэмий үг биш шүү. Та нар эрх чөлөөнийхөө төлөө тэмцсэн болохоор тэр эрх чөлөө чинь та нарынх гэж Багира хэржигнэн өгүүлэв. 

	— Хүний сүрэг ч, чонын сүрэг ч хоёул намайг хөөсөн. Тэгэхлээр би жунглид ганцаар гөрөөлөх болно гэж Маугли хэлэв. 

	— Бид чамтай цуг гөрөөлнө гэж дөрвөн бэлтрэг өгүүлэв. 

	Энэ өдрөөс эхлэн Маугли дөрвөн бэлтрэгтэй хамт жунглид гөрөөлөх болов. 

	Гэвч Маугли үүрд ганцаар үлдсэнгүй, олон жил өнгөрч өсөж том болоод гэрлэжээ. 

	Харин энэ бол томчуулд зориулагдах өгүүллэг болно!

	 

	ШААЛУУ ХҮҮ МАУГЛИ - 3 (e-nom.mn)

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)й

Заметки

		[←1]
	 Миль — хуурай газрын, далайн гэж хоёр янз байхаас гадна улс бүр харилцан адилгүй хэмжээгээр хэрэглэнэ. Лондоны буюу жирийн милиэр 1 км 524 м газар нэг миль болно




	[←2]
	 Дюжин — Толгой, багц. Ихэвчлэн 12 ширхэг юмыг хэлнэ




	[←3]
	 Цент — 1 мөнгө (мөнгөний нэгж)




	[←4]
	 Рупи — Энэтхэг зоос (төгрөг)

